
PEMBERITAHUAN PERTANYAAN DEWAN NEGARA
MESYUARAT PERTAMA, PENGGAL KETIGA,
PARLIMEN KELIMA BELAS TAHUN 2024

PERTANYAAN LISAN

DARIPADA ) DATUK HAJI AZIZ BIN ARIFFIN
TARIKH : 21 MAC 2024 (KHAMIS)
SOALAN

Senator Datuk Haji Aziz bin Ariffin minta MENTERI PENGANGKUTAN
menyatakan adakah terdapat sebarang kajian yang telah atau bakal
dilaksanakan oleh pihak Kementerian bagi menyemak semula jadual feri
dari Kuala Perlis ke Pulau Langkawi serta menambah jumlah feri bagi
memudahkan dan memberikan keselesaan terhadap pelancong serta
masyarakat setempat khususnya ketika kecemasan.

JAWAPAN
Tuan Yang di-Pertua,

1. Pihak Jabatan Laut Malaysia di bawah Kementerian Pengangkutan
Malaysia telah menjalankan kajian pada tahun 2017 berkenaan
keupayaan Jeti terminal penumpang dan Penambahan Jadual Perjalanan
Feri antara Langkawi ke Kuala Kedah dan Kuala Perlis.

2. Kajian ini mendapati keseluruhan pusingan satu (1) trip feri
Langkawi ke Kuala Perlis dan pulang semula ke Langkawi akan
mengambil masa purata selama 2 Jam manakala Langkawi ke Kuala
Kedah dan pulang semula ke Langkawi mengambil masa purata selama
3 Jam.

3. Tertakluk kepada permohonan operator feri, setiap feri terhad
kepada dua (2) kali trip pergi dan dua (2) kali trip balik sahaja. Trip
tambahan adalah tertakluk kepada pertimbangan pihak Jabatan Laut
Malaysia. Kawalan ini adalah bagi memastikan masa rehat krew feri
mencukupi dan jadual yang dibuat mengikut feri yang dimiliki operator
serta mampu beroperasi dengan baik.

4. Hasil daripada kajian tersebut juga mendapati keupayaan labuhan
jeti hanya boleh menampung maksimum dua (2) buah feri dalam satu-
satu masa. Ini adalah bagi memberikan perkhidmatan yang baik di ruang
menunggu setiap jeti terminal yang mana hanya boleh menampung
sekitar 500 orang penumpang dalam satu-satu masa.

5. Melalui kajian tersebut, berdasarkan kapasiti Jeti Terminal dan
jumlah feri yang ada pada ketika itu, pihak Jabatan Laut Malaysia
mencadangkan hanya 20 buah feri boleh dibenarkan beroperasi di setiap
laluan dengan 5 buah feri digunakan untuk pelan kecemasan.

6. Untuk makluman, pada ketika ini hanya empat belas (14) feri yang
aktif daripada satu (1) operator feri. Jadual feri sedia ada masa kini adalah
bergantung sepenuhnya kepada permohonan operator setiap bulan
berdasarkan semakan jadual air pasang surut serta pusingan feri yang
mereka ada.

Sekian, terima kasih.



